
MEMORANDWM CYDSYNIAD DEDDFWRIAETHOL 

 
(MEMORANDWM RHIF 5) 

 
Y BIL DIOGELWCH AR-LEIN 

 
 

1. Gosodir y Memorandwm Cydsyniad Deddfwriaethol hwn o dan Reol 
Sefydlog 29.2. Mae Rheol Sefydlog 29 yn rhagnodi bod rhaid gosod 
memorandwm cydsyniad deddfwriaethol, ac y caniateir cyflwyno cynnig 
cydsyniad deddfwriaethol gerbron Senedd Cymru os yw un o Filiau 
Seneddol y DU yn gwneud darpariaeth mewn perthynas â Chymru at 
unrhyw ddiben sydd o fewn cymhwysedd deddfwriaethol y Senedd, neu 
sy’n addasu’r cymhwysedd hwnnw. 

 
2. Cyflwynwyd y Bil Diogelwch Ar-lein (“y Bil”) yn Nhŷ'r Cyffredin ar 17 

Mawrth 2022.  
 

3. Cwblhaodd y Bil ei daith drwy Dŷ'r Cyffredin ar 17 Ionawr a symudodd i 
Dŷ'r Arglwyddi ar gyfer ei ddarlleniad cyntaf ar 18 Ionawr. Ar hyn o bryd 
mae'r Bil yn y Cyfnod Pwyllgor yn Nhŷ'r Arglwyddi. 

 
4. Oni nodir fel arall, mae cyfeiriadau at gymalau yn y Memorandwm 

Cydsyniad Deddfwriaethol hwn yn cyfateb i'r fersiwn ddiweddaraf o'r Bil fel 
y daethpwyd ag ef o Dŷ'r Cyffredin a’i gyhoeddi ar 18 Ionawr. Mae ar gael 
yn: newbook.book (parliament.uk). 

 
5. Rwy'n gosod y Memorandwm Cydsyniad Deddfwriaethol hwn mewn 

perthynas â diwygiad i'r Bil, a gyflwynwyd ar 18 Mai, i gyflwyno trosedd 
anfon neges sy'n annog hunan-niweidio yng Nghymru a Lloegr. Mae 
rhagor o fanylion ym mharagraffau 14 – 21 isod. 

 
Amcan(ion) Polisi 

 
6. Mae'r prif amcanion polisi wedi cael eu cynnwys yn y Memoranda 

Cydsyniad Deddfwriaethol blaenorol a osodwyd mewn perthynas â'r Bil, ac 
maent yn parhau i fod yn gywir.  
 

Crynodeb o'r Bil 
 
7. Mae crynodeb o'r Bil wedi cael ei gynnwys yn y Memoranda Cydsyniad 

Deddfwriaethol blaenorol a osodwyd mewn perthynas â'r Bil, ac maent yn 
parhau i fod yn gywir.  
 

Diweddariad ar y sefyllfa mewn perthynas â Memoranda Cydsyniad 
Deddfwriaethol 
 
8. Gosododd y Gweinidog Newid Hinsawdd Femorandwm Cydsyniad 

Deddfwriaethol ar 30 Mawrth 2022, mewn perthynas â chymal 175(5) o'r 

Bil, a pharagraff 10 a Rhan 2 o Atodlen 1 i'r Bil, fel y'i cyflwynwyd, yn 
gymaint ag y mae'r darpariaethau hyn yn ymwneud â Chymru. 
 

9. Ar 28 Medi gosodais Femorandwm Cydsyniad Deddfwriaethol atodol 
(Memorandwm Rhif 2) mewn perthynas â chymalau 151 – 154 a 156 
(cymalau 150 – 153 a 155 fel y'i cyflwynwyd) o Ran 10 o'r Bil fel y'i 
diwygiwyd yn y Pwyllgor Biliau Cyhoeddus (Troseddau Cyfathrebu).  
 

10. Ar 8 Tachwedd gosodais Femorandwm Cydsyniad Deddfwriaethol atodol 
(Memorandwm Rhif 3) mewn perthynas â Diwygiadau NC41 a gyflwynwyd 
(Troseddau anfon neu ddangos delweddau sy'n fflachio'n electronig: 
Cymru a Lloegr) ac NC13 (Eithriadau i droseddau o dan adrannau 150 a 
151 fel y'u cyflwynwyd). 

 
11. Ar 12 Rhagfyr gosodais Femorandwm Cydsyniad Deddfwriaethol 

(Memorandwm Rhif 4) mewn perthynas â chymal 165 sy'n cyflwyno 
Atodlen 14, a gafodd eu cynnwys yn y Bil fel y'i cyflwynwyd, ond nid 
oeddent, fodd bynnag, wedi'u cynnwys ym Memorandwm Rhif 2. Nododd y 
Memorandwm Cydsyniad Deddfwriaethol hefyd nad oedd angen 
cydsyniad bellach ar gyfer cymal 151: troseddau cyfathrebiadau niweidiol, 
gan ei fod wedi cael ei ddileu o'r Bil. 
 

12. Cwblhaodd y Bil ei daith drwy Dŷ'r Cyffredin ar 17 Ionawr, a chafodd ei 
ddarlleniad cyntaf yn Nhŷ'r Arglwyddi ar 18 Ionawr. Ar hyn o bryd mae'r Bil 
yn y Cyfnod Pwyllgor yn Nhŷ'r Arglwyddi. 
 

13. Mae angen cydsyniad y Senedd ar gyfer y drosedd newydd mewn 
perthynas ag anfon cyfathrebiad sy'n annog hunan-niweidio, a gyflwynwyd 
fel diwygiad ar 18 Mai yn y Cyfnod Pwyllgor yn Nhŷ'r Arglwyddi. Rwyf o'r 
farn bod angen gosod y Memorandwm Cydsyniad Deddfwriaethol atodol 
hwn gerbron y Senedd am y rhesymau a amlinellir ym mharagraffau 18 ac 
19 isod.  

 
Darpariaethau yn y Bil y ceisir cydsyniad ar eu cyfer 
 
Trosedd annog neu gynorthwyo hunan-niweidio difrifol 

14. Bydd y drosedd newydd yn cael ei chynnwys ar ôl cymal 164. Mae'r 
diwygiad yn creu trosedd newydd, sef annog neu gynorthwyo hunan-
niweidio difrifol i unigolyn arall, a bwriadu gwneud hynny drwy'r cyfryngau 
cyfathrebu a nodir isod –   

(a) cyfathrebu yn berson,  

(b) anfon, trawsyrru neu gyhoeddi cyfathrebiad drwy gyfrwng  

electronig,  

(c) dangos cyfathrebiad o'r fath i rywun, 

(d) cyhoeddi deunyddiau drwy ddull nad yw'n electronig, 

(e) anfon, rhoi, dangos neu wneud ar gael i unigolyn— 

(i) deunyddiau a gyhoeddwyd fel y cyfeiriwyd atynt ym 
mharagraff (d), neu 

(ii) unrhyw fath o ohebiaeth, neu  

(f) anfon, rhoi neu wneud ar gael i unigolyn eitem y mae data wedi'i 
storio arni yn electronig 

15.  Mae "Hunan-niwed difrifol yn golygu, yng Nghymru a Lloegr a Gogledd 
Iwerddon, niwed corfforol difrifol yn ôl y diffiniad yn Neddf Troseddau yn 
erbyn y Person 1861, ac mae'n cynnwys achosion olynol o hunan-niweidio 
sydd gyda'i gilydd yn cyrraedd y trothwy hwnnw. Mae'n drosedd ni waeth a 
yw hunan-niweidio difrifol yn digwydd neu beidio. Mae is-adran (6) yn 
estyn y drosedd i unigolyn sy'n trefnu i rywun arall gyflawni'r drosedd. 

16. Mae unigolyn sy'n cyflawni trosedd yn agored, ar euogfarn ddiannod yng 
Nghymru a Lloegr, i gael ei garcharu am gyfnod nad yw'n hwy na'r terfyn 
cyffredinol yn llys yr ynadon neu ddirwy, neu'r ddau; neu ar euogfarn ar 
dditiad i gael ei garcharu am gyfnod nad yw'n hwy na phum mlynedd neu 
ddirwy (neu'r ddau). 
 

17. Mae cymal 166, sy’n ymdrin ag atebolrwydd swyddogion corfforaethol am 
droseddau, wedi cael ei addasu i fod yn berthnasol i'r drosedd newydd, sef 
annog neu gynorthwyo hunan-niweidio difrifol. 
 

18. Er bod gwasanaethau rhyngrwyd, gwasanaethau post, a thelegyfathrebu 
yn feysydd a gedwir yn ôl, mae gan y Senedd gymhwysedd mewn 
perthynas â mathau eraill o gyfathrebu y tu allan i'r cyd-destunau hynny, 
sydd o fewn cwmpas y drosedd (er enghraifft, cyfathrebiad yn berson, 
dangos cyfathrebiad i rywun a chyhoeddi deunyddiau mewn unrhyw ffordd 
arall heblaw am ffurfiau electronig). Felly mae angen cydsyniad ar gyfer y 
darpariaethau hyn.   

 
19. Mae Atodlen 14 wedi'i diwygio i wneud diwygiadau canlyniadol mewn 

perthynas â'r drosedd newydd. Mae angen cydsyniad hefyd yn gymaint ag 
y mae'r diwygiadau hynny'n ymwneud â'r drosedd drwy gyfathrebu o fewn 
cymhwysedd y Senedd.  
 

Rhesymau dros wneud y darpariaethau hyn ar gyfer Cymru yn y Bill 
Diogelwch Ar-lein 
 
20. Mae'r darpariaethau yn y Bil, sy'n rhoi dyletswyddau ar ddarparwyr 

gwasanaethau rhyngrwyd mewn perthynas â diogelwch ar-lein ac yn 
trosglwyddo pwerau ac yn rhoi dyletswyddau ar OFGEM, yn ymwneud â 
maes a gedwir yn ôl, sef "gwasanaethau rhyngrwyd."  

 
21. Mae diogelwch a llesant pobl yn ddyletswydd a rennir ac yn faes y mae 

Llywodraeth y DU a Llywodraeth Cymru yn gyfrifol amdano. Rydym yn 
cydnabod mai Bil ar gyfer y DU gyfan yw'r cyfrwng deddfwriaethol mwyaf 

effeithiol a chymesur i sicrhau ffordd gyson o reoleiddio darparwyr 
rhyngrwyd a fydd yn diogelu pobl Cymru. 

 
Barn Llywodraeth y DU am yr angen am gydsyniad 
 

22.  Mae Llywodraeth y DU yn cytuno bod y darpariaethau yn y Memorandwm 
Cydsyniad Deddfwriaethol hwn (Memorandwm Rhif 5) yn sbarduno'r 
broses Memoranda Cydsyniad Deddfwriaethol.  

 
Goblygiadau ariannol 
 
23. Nid oes unrhyw oblygiadau ar gyfer Cymru mewn perthynas â'r Bil. 
 
Casgliad  
 
24. Rwyf o'r farn ei bod yn briodol gosod Memorandwm Cydsyniad 

Deddfwriaethol mewn perthynas ag ychwanegu'r drosedd annog neu 
gynorthwyo hunan-niweidio difrifol at y Bil, am y rhesymau a roddir ym 
mharagraffau 20 a 21 uchod. 
 

25. Felly, rwy'n argymell bod y Senedd yn cefnogi'r cynnig ac yn rhoi ei 
chydsyniad. 

 
 
Vaughan Gething AS 
Gweinidog yr Economi 
1 Mehefin 2023 
 
 
 
 
 
 
 
 
 
 
 
 


